
Ágrip 

Viðfangsefni ritgerðarinnar er jafnréttisfræðsla í leikskólum. Jafnrétti varð einn af 

grunnþáttum menntunar í nýjum Aðalnámskrám fyrir leik-, grunn og 

framhaldsskóla frá árinu 2011 og lög um jafna stöðu kynjanna hafa verið til í 

hartnær fjörutíu ár. Því er markmiðið með þessari ritgerð að varpa ljósi á stöðu 

jafnréttisfræðslu í leikskólum. Spurt var: Hvernig geta leikskólakennarar sinnt 

jafnréttisfræðslu í leikskólum? Hver eru helstu birtingarform kynjamismunar í 

leikskólum? Hver eru helstu verkefni kennara til jafnréttisfræðslu? og Hvaða 

leiðir gætu gagnast til að efla jafnréttisfræðslu í leikskólum? Leitast var við að 

svara spurningunum með því að leita fanga í fræðilegum skrifum um 

viðfangsefnið. Niðurstöður benda til þess að kynna þurfi leikskólakennaranemum 

grundvallarhugtök kynjafræðinnar og halda endurmenntunarnámskeið fyrir 

starfandi kennara. Ýmsar leiðir er hægt að fara til að kenna jafnrétti í leikskólum 

til dæmis að leggja áherslu á hvernig kyngervi barna mótast í menningar-, sögu- 

og félagslegu samhengi. Leikskólakennarar þurfa að gefa börnum tækifæri til að 

endurskoða og endurmeta fyrri hugmyndir. Kennarar geta til dæmis spurt 

ögrandi spurninga um staðalmyndir kynjanna í samræðum við börn og gripið til 

mismunandi kennsluaðferða sem henta mismunandi hópum og einstaklingum. 

1 Inngangur 

Jafnréttisfræðslu í leikskólum hefur lítt verið sinnt þrátt fyrir ákvæði laga um 

jafnan rétt kynjanna frá árinu 1976 (Lög um jafnrétti kvenna og karla nr. 

78/1976). Ný Aðalnámskrá fyrir leik-, grunn-, og framhaldsskóla (2011) leggur 

áherslu á mikilvægi jafnréttis sem einn af grunnþáttum menntunar en hinir eru 

læsi, sjálfbærni, lýðræði og mannréttindi, heilbrigði og velferð og sköpun. Í 

sameiginlegum hluta Aðalnámskrár frá 2011 segir; „Jafnréttismenntun felur í sér 

gagnrýna skoðun á viðteknum hugmyndum í samfélaginu og stofnunum þess í því 

augnamiði að kenna börnum og ungmennum að greina þær aðstæður sem leiða 

til mismununar sumra og forréttinda annarra“. Með þessu er sú krafa lögð á 

herðar kennara að þeir séu í stakk búnir til þess að greina og útrýma kynjamis-

mun í skólastofum sínum (Aðalnámskrá leikskóla 2011:20).  

 Þó að jafnrétti sé einn af grunnþáttum menntunar fellur hann út ásamt 

lýðræði og mannréttindum í nýjum námssviðum leikskólanna sem eru: Læsi og 

samskipti, heilbrigði og vellíðan, sjálfbærni og vísindi og sköpun og menning. 

Þetta vekur upp ýmsar áhyggjur og spurningar um mikilvægi málaflokksins á 

fyrstu árum barna. Þórdís Þórðardóttir (2012c) telur það áhyggjuefni að 

námssviðin skuli ekki endurspegla alla grunnþættina þegar haft er í huga að 

leikskólinn ber ábyrgð á fyrstu formlegu menntun einstaklingsins. Hún bendir á 

að lagalegt hlutverk leikskólans sé það að búa börn undir virka þátttöku í 

lýðræðissamfélagi (Þórdís Þórðardóttir, 2012c). Lýðræði felur m.a. í sér áherslu á 

jafnræði og í þessari ritgerð er sjónum beint að því hvernig leikskólakennarar eru 

í stakk búnir til þess að greina og bregðast við kynjajafnrétti. Lagt er upp með 

rannsóknarspurninguna:  

Hvernig geta leikskólakennarar sinnt jafnréttisfræðslu í leikskólum? 

Undirspurningar eru;  

Hver eru helstu birtingarform kynjamismunar í leikskólum? 

Hver eru helstu verkefni kennara til jafnréttisfræðslu? 

Hvaða leiðir gætu gagnast til að efla jafnréttisfræðslu í leikskólum?  



7 
 

Leitast verður við að svara framangreindum spurningum með því að skoða lög, 

reglugerðir og opinbera stefnumótun, til dæmis Aðalnámskrá og fræðaskrif. 

Skoðuð eru íslensk og erlend skrif fræðimanna á sviðinu þar á meðal Þórdísar 

Þórðardóttur, doktors í uppeldis- og menntunarfræðum, sem skrifað hefur um 

kynjað hlutverk barnaefnis í uppeldi og menntun barna. Beitingu Paechter 

(2007), á kenningum Lave og Wenger um iðjusamfélög sem hún telur vera 

ráðandi þátt í mótun kyngervis í bernsku og æsku og skrif Lise Eliot, um 

líffræðilegan mun kynjanna.  

 Í ritgerðinni er farið stuttlega yfir hlutverk leikskólans, lög um jafnrétti og 

hvernig jafnréttisáherslur birtast í leikskólum. Í kaflanum kyngervi eru hugtökin 

eðlishyggja og mótunarhyggja skilgreind sem og kyngervismótun barna eða 

hvernig börn læra að tileinka sér mismunandi kvenleika og karlmennsku. Sýn 

barna, sem komið hefur fram í rannsóknum og fræðaskrifum, er skoðuð og 

hvernig karllæg og kvenlæg gildi birtast börnum. Skoðað er hvernig munur 

kynjanna birtist í leik barna. Því næst er ljósinu beint að kennaranum og þeim 

verkfærum sem hann hefur til þess að takast á við jafnréttisfræðslu. Farið er í 

hvernig jafnréttisfræðsla fer fram í menntun kennara og hvaða fallgryfjur eru 

helstar á leið leikskólakennara í starfi. Leiðir til jafnréttismenntunar eru kynntar 

og sjónum beint að eldhugum í jafnréttismálum til dæmis þróunarverkefnum um 

jafnréttisfræðslu í leik- og grunnskólum og Hjallastefnunni þar sem ávinningur 

þessara verkefna er ræddur. Að lokum eru dregnar saman niðurstöður um efnið.  

 

 

  



8 
 

2 Hlutverk leikskólans 

Í þessum kafla er farið stuttlega yfir hlutverk leikskólans í menntun ungra barna, 

lög um jafnrétti og hvernig jafnréttisáherslur birtast í opinberum plöggum um 

leikskóla. 

 Leikskóli á Íslandi á sér rúmlega hundrað ára gamla sögu. Árið 1894 lagði 

Bríet Bjarnhéðinsdóttir til að stofnuð yrði uppeldisstofnun í Reykjavík þar sem 

smábörn fengju gæslu yfir daginn. Hugmyndirnar voru mikið ræddar án þess að 

þær væru framkvæmdar til fulls en nokkur barnaheimili voru þó stofnsett til 

dæmis Karitas árið 1906 (Jón Torfi Jónsson, 2006). Árið 1924 stofnaði 

Barnavinafélagið Sumargjöf fyrsta dagheimilið að frumkvæði Bandalags kvenna 

sem unnið hafði að málinu í nokkur ár. Dagheimilið var opið í tvo mánuði yfir 

sumartímann. Í upphafi var það hugsað til að styðja við einstæðar, útivinnandi 

mæður og fátækar fjölskyldur. Á dagheimilunum var börnum veitt hlýja og 

umhyggja ásamt því að fá holla næringu og hreinlæti (Jóhanna Einarsdóttir, 

2007). 

 Fyrsti leikskólinn var síðan stofnaður árið 1932 (Jón Torfi Jónsson, 2006). Í 

honum voru ekki einungis börn einstæðra mæðra eða fátækra fjölskyldna, heldur 

einnig börn efnaðra og menntaðra foreldra sem höfðu komist í kynni við leikskóla 

erlendis (Jóhanna Einarsdóttir, 2007). 

Alls kyns iðnaður fór vaxandi á fimmta áratug síðustu aldar ásamt því að 

fiskvinnsla jókst. Við þessar breytingar jókst eftirspurn eftir vinnuafli kvenna og 

konur fóru að vinna í röðum opinberra starfsmanna svo sem kennara og 

hjúkrunarfræðinga (Kristín Ástgeirsdóttir, e.d.). Á sjöunda og áttunda áratug 20. 

aldar var tími kvennabaráttu á Íslandi. Konur héldu áfram að sækja út á 

vinnumarkaðinn en laun kvenna voru lægri en laun karla og með það að 

markmiði að jafna laun kynjanna fóru þær í jafnréttisbaráttu (Illugi Jökulsson, 

2002). Með aukinni þátttöku kvenna á vinnumarkaði fjölgaði leikskólum og 

dagheimilum. Árið 1973 fluttust þeir frá félagsmálaráðuneytinu til menntamála-

ráðuneytisins en á því má sjá að þá þegar hafi verið litið á þessar stofnanir að 

einhverju leyti sem menntastofnanir (Jóhanna Einarsdóttir, 2007). 

 Árið 1981 voru samþykkt lög á Alþingi um að allir leikskólar yrðu að vinna 

eftir námskrá til að skilgreina starf sitt með börnum. Valborg Sigurðardóttir, 

skólastjóri Fóstruskóla Íslands, var fengin til að sjá um vinnuna við námskrána 

sem fékk nafnið Uppeldisáætlun fyrir dagvistarheimili (Jóhanna Einarsdóttir, 

2007). Áætlunin kom út árið 1985 og tók mið af þeim uppeldisáherslum sem 

þekktust í nágrannalöndunum, Norður-Evrópu og Bandaríkjunum (Jóhanna 

Einarsdóttir, 2007). Í áætluninni voru jafnréttismál ekki nefnd til sögunnar en 

fjallað um hvernig uppeldisstarfið ætti að vera og ýmsa hugmyndafræði og leiðir í 

uppeldi ungra barna. Uppeldisáætlunin var undanfari fyrstu Aðalnámskrár 

leikskóla (Menntamálaráðuneytið, 1999) en önnur Aðalnámskrá leikskóla kom út 

árið 2011. 

 Frá árinu 1994 hefur leikskólinn verið fyrsta skólastigið í skólakerfinu 

(Jóhanna Einarsdóttir, 2007). Leikskólinn þarf því að fylgja opinberum áherslum í 

skólamálum og lögum og reglugerðum um skólastofnanir.  

 

2.1 Jafnrétti  

Lögum um jafnrétti kvenna og karla nr. 78/1976 er ætlað að stuðla að jafnrétti 

kynjanna á öllum sviðum þjóðfélagsins og eru fyrstu lögin um jafnrétti sem sett 

voru hér á landi. Samhliða lögunum var Jafnréttisráð stofnað til að fylgja lögunum 

eftir. Núgildandi lög eru lög nr. 10/2008, lög um jafna stöðu og jafnan rétt kvenna 

og karla. Í 23. gr. laganna segir að kynjasamþættingar skuli gætt við alla 

stefnumótun og áætlanagerð í skóla- og uppeldisstarfi. Á öllum skólastigum skuli 

nemendur fá fræðslu um jafnréttismál þar sem meðal annars skuli lögð áhersla á 

að búa bæði kynin undir jafna þátttöku í samfélaginu og í fjölskyldu- og 

atvinnulífi. Kennslu- og námsgögn skulu þannig úr garði gerð að kynjum sé ekki 

mismunað. 

 Jafnréttisfræðslu í leikskólum hefur ekki verið fylgt nógu vel eftir eins og 

kemur fram í viðtölum við leikskólakennara sem Þórdís Þórðardóttir (2012a) tók. 

Þar kom fram að leikskólakennararnir lögðu litla áherslu á kyngervi. Þeir töldu að 

jöfnuði væri best náð með því að leggja áherslu á einstaklinginn en ekki kyn 

barna í uppeldi þeirra og menntun. Slík viðhorf viðhalda þöggun um 

kynjamismuninn og draga úr jafnréttisfræðslu (Þórdís Þórðardóttir, 2012a). 

2.2 Nýjar jafnréttisáherslur í skólamálum 

Þótt lög um jafna stöðu kvenna og karla séu orðin hartnær 40 ára gömul er í 

fyrsta sinn sérstaklega hnykkt á jafnrétti sem einum af grunnþáttum menntunar í 

nýju Aðalnámskránni. Í Aðalnámskrá leik-, grunn- og framhaldsskóla (2011) eru 

settir fram sameiginlegir menntaþættir sem vinna á að og er einn þeirra jafnrétti. 

Markmiðið með jafnréttismenntun er að skapa tækifæri fyrir alla til að þroskast á 

eigin forsendum, að geta lifað í frjálsu fjölbreyttu samfélagi þar sem skilningur, 

umburðarlyndi, víðsýni og friður eru talin mikilvæg. Í skólastarfi eiga allir; 

kennarar, börn og annað starfsfólk; að taka virkan þátt í því að skapa samfélag 

jafnréttis og réttlætis. 

 Leggja þarf áherslu á að kenna drengjum og stúlkum að þau eigi jafna 

möguleika. Mikilvægt er að leggja áherslu á að við búum ekki öll við sömu 

aðstæður. Sumir búa við margþætta mismunun þegar fleiri þættir tvinnast saman 

svo sem kyn, fötlun, aldur, búseta, kynhneigð og þjóðerni. Við þessar aðstæður 

er gott að nýta sér það sem kynjafræði, hinseginfræði, fjölmenningarfræði og 

fötlunarfræði hafa vakið athygli á. Með grunnþættinum jafnrétti er lögð áhersla á 

að fram fari nám um menningu, þjóðerni, tungumál, trúarbrögð og lífsskoðanir 

(Aðalnámskrá leikskóla, 2011). 

3 Kyngervi 

Í þessum kafla eru hugtökin eðlishyggja og mótunarhyggja skilgreind. Einnig er 

fjallað um kenningar um hvernig börn tileinka sér karlmennsku og kvenleika.  

3.1 Eðlishyggja 

Í eðlishyggju er kynjunum stillt upp sem andstæðum sem eignaðir eru ákveðnir 

eiginleikar út frá gömlum staðalmyndum um kynhlutverk. Sem dæmi er algengt 

að tala um móðureðli kvenna, að konur fæðist tilfinninganæmari og 

umhyggjusamari frá náttúrunnar hendi en karlar séu árásargjarnari og virkari í 

eðli sínu (Mennta- og menningarmálaráðuneytið, 2010). Þeir sem aðhyllast 

eðlishyggju halda því stundum fram að kynin leiti í ólík störf vegna mismunandi 

eðlis þeirra. Þessi rök hafa verið notuð til að réttlæta hvers kyns kynjamisrétti 

(Þórdís Þórðardóttir, 2012a). Eðlishyggjuviðhorf geta verið varhugaverð þar sem 

hugmyndir um að kynin séu ólík geta útilokað þátttöku annars kynsins vegna 

eiginleika þess. Eðlishyggja er ein birtingarmynd kynjamisréttis (Mennta- og 

menningarmálaráðuneytið, 2010). 

3.2 Mótunarhyggja 

Þeir sem aðhyllast mótunarhyggju telja að kynjamunur sé fyrst og fremst 

mótaður af sögu- menningar- og félagslegum þáttum, sem mótast, verða til og er 

viðhaldið í samfélögum. Innan mótunarhyggju rúmast rannsóknir á birtingarformi 

kvenleika og karlmennsku til dæmis um útlit, klæðaburð, hreyfingar, framkomu 

og áhugamál kynjanna. Skilaboð úr samfélaginu eru ekki einsleit heldur 

mótsagnakennd og flókin, ólík innan sömu menningar, milli ólíkra aldurshópa, 

stétta og menningarheima og breytileg frá einum tíma til annars (Mennta- og 

menningarmálaráðuneytið, 2010). Paechter (2007) notar ýmsar mótunarhyggju-

kenningar til að færa rök fyrir því að mótun kyngervis sé vitsmunalegur lærdómur 

sem drengir og stúlkur nema með gagnvirkri þátttöku í umhverfi sínu.  

 Eliot (2009) bendir á að konur og karlar séu með 99,8% sömu 

genauppbyggingu og að nýjustu rannsóknir bendi til að heili drengja og stúlkna sé 

líkari en hegðunarmunur þeirra gefur til kynna. Eliot (2009) bendir á að á síðustu 

árum og áratugum hafi verið birtar margar rannsóknarniðurstöður um meintan 

líffræðilegan mun kynjanna sem ekki eigi við rök að styðjast. Oft er um að ræða 

ómarktækar rannsóknarniðurstöður úr litlum rannsóknum, sem teknar eru úr 

samhengi og slegið upp á forsíðum slúðurblaða (Eliot, 2009). Þar sem svo lítill 

munur er á kynjunum líffræðilega má leiða líkur að því að hugmyndir 

mótunarhyggju geti átt við rök að styðjast. 

 

3.3 Mótun kyngervis 

Um leið og kyn barns er nefnt má segja að því sé úthlutað kyngervi með þeim 

fyrirframákveðnu ályktunum sem því fylgja (Paechter, 2007). Nafngiftin raðar 

barninu í annan af afgerandi flokkum samfélagsins, drengur eða stúlka. Þetta 

hefur áhrif á hvernig komið er fram við barnið, hvernig það er meðhöndlað, 

hvernig talað er við barnið, það hvatt eða haldið aftur af því. Þessi flokkun hefur 

áhrif á framtíðargengi barnsins og væntingar um hlutverk þess í samfélaginu, 

hvernig líðan og hegðun má búast við af barninu og jafnvel um persónuleika þess 

(Paechter, 2007). Samkvæmt Eliot (2009) benda rannsóknir til þess að mótun 

kyngervis hefjist mjög snemma í lífi barna. Hún vísar í rannsókn Malatesta og 

Haviland (1982) þar sem könnuð var andlitstjáning 60 barna og viðbrögð mæðra 

þeirra við þeim. Svörun mæðra barna á aldrinum þriggja til sex mánaða sýndu að 

mæðurnar áttu til að hunsa drengi þegar þeir tjáðu sársauka og hunsa stúlkur 

þegar þær tjáðu reiði. Eliot (2009) fjallar um sígilda rannsókn þar sem foreldrar 

lýsa ungbörnum sínum með orðum sem tengja má kvenlægum eða karllægum 

gildum. Þannig lýsa foreldrar stúlkubarna þeim sem fallegri, mýkri, fíngerðari, 

smágerðari, aumari og rólegri en foreldrar drengja lýsa þeim (Eliot, 2009). 

Samkvæmt mótunarhyggju (e. socila construction theories) eru kvenleiki og 

karlmennska lærð hegðun sem taka stöðugum breytingum og slípast sífellt til í 

samspili barns og umhverfis (Paechter, 2007). Að sýna kvenleika og karlmennsku 

er í raun sýning (e. performance) fyrir aðra þar sem einstaklingurinn staðsetur sig 

innan ákveðins hóps í samfélaginu. 

3.3.1 Iðjusamfélag kvenleika og karlmennsku 

Paechter (2007) beitir m.a. kenningum Lave og Wenger um iðjusamfélög (e. 

comunuties of practice) til að útskýra hvernig einstaklingar læra reglur með 

þátttöku í ýmiss konar iðjusamfélögum til dæmis iðjusamfélagi kvenleika og 

karlmennsku. Þátttaka einstaklinga er breytileg á milli hópa, staða og athafna og 

breytist með tímanum. Iðjan er byggð upp, endurskoðuð og endurbyggð á nýrri 

þekkingu þar til einstaklingurinn verður fullgildur þátttakandi í regluverki 

iðjusamfélagsins (Paechter, 2007). Fullgilding færir einstaklingi stöðu valds og 

þekkingar og handhafa ákveðinna möguleika í samfélaginu (Paechter, 2007).  

 Þegar einstaklingurinn hefur náð valdi á þekkingu á kvenleika eða 

karlmennsku, öðlast hann viðurkenningu þeirra sem valdið hafa í iðjusamfélögum 

kvenleika og karlmennsku (Paechter, 2007). Nýliði í iðjusamfélagi hefur litla sem 

enga þekkingu og er því úti á jaðrinum. Nýliðinn fær þjálfun frá miðlægum 

handhöfum valdsins sem lært hafa ráðandi viðteknar venjur iðjusamfélagsins, 

sem hann reynir að verða viðurkenndur innan. Þegar nýliðinn hefur náð valdi á 

þessum ráðandi viðteknu venjum verður hann miðlægur og fer sjálfur að einbeita 

sér að þjálfun nýliða sem nú eru staðsettir á jaðri iðjusamfélagsins sem hann 

hefur hlotið inngöngu í (Paechter, 2007). Þannig eru börn meðal annars nýliðar í 

iðjusamfélagi kvenleika og karlmennsku þar sem þau reyna að læra reglurnar til 

að verða viðurkenndir einstaklingar innan þess samfélags og færast frá jaðri þess 

inn að miðju (Paechter, 2007). 

 Iðjusamfélög karlmennsku búa oftast yfir meiri völdum en iðjusamfélög 

kvenleika. Þátttaka í iðjusamfélagi karlmennskunnar skapar raunverulega 

hagsmuni svo sem hærri tekjur, meiri menntun, betra aðgengi að valdastöðum, 

til dæmis í pólitísku samhengi, og hærri persónulega stöðu einstaklingsins en 

gerist í iðjusamfélögum kvenleika (Paechter, 2007). Þátttakendur í 

iðjusamfélögum karlmennskunnar eru á móti breytingum vegna þess að þeir vilja 

styðja við valdastöðu sína en ekki grafa undan henni (Paechter, 2007). Handhafar 

þessa valds í nútímaþjóðfélagi eru hvítir millistéttar karlmenn (Paechter, 2007). 

Svo virðist sem leikskólabörn æfi karlmennsku og kvenleika líkt og Paechter 

(2007) lýsir iðjusamfélögum kvenleika og karlmennsku og tileinki sér 

staðalmyndir kynjanna meðal annars úr barnaefni sem oft sýnir að karlar taka sér 

vald og konur forðast það (Þórdís Þórðardóttir, 2007).  

 

4 Sýn barna 

Í fjórða kafla er skoðað hvernig karllæg og kvenlæg gildi birtast börnum og 

hvernig þau endurspeglast í leik barna. Þegar börn byrja á leikskóla þurfa þau í 

fyrsta skipti á ævinni að skilgreina sig sem einstaklinga innan ákveðins hóps án 

hjálpar foreldra sinna eða fjölskyldu. Þetta er flókið ferli sem felur í sér að kynna 

sig fyrir öðrum og hljóta viðurkenningu innan hópsins (Paechter, 2007). Paechter 

útskýrir þennan lærdóma að hluta til með hugmynd Foucault (1977) (sjá í 

Paechter, 2007:19) um hið alsjáandi auga (e. panoptic surveillance) þar sem 

sérhver einstaklingur í umhverfi barnsins fylgist með hegðun þess og er tilbúinn 

að dæma og refsa barninu uns það fellur í hin fastmótuðu hugtök kvenleika og 

karlmennsku sem allt samfélagið hefur tekið þátt í að móta (Paechter, 2007). 

 Í leikskólanum mæta börn jafningjum sínum sem hafa ólíkar skoðanir á 

kyngervi. Börnin nýta viðbótarupplýsingar frá jafningjum sínum til að endurskapa 

fyrri þekkingu m.a. á kyngervi. Í jafningjasamskiptum máta börn hugmyndir sínar 

við hugmyndir annarra til dæmis um hvað telst eðlileg hegðun og hvað óeðlileg 

miðað við kyn þeirra og skapa sér þekkingu út frá þeirri úrvinnslu eða reynslu. 

Jafningjahópur í leikskóla er iðjusamfélag þar sem nýliðar temja sér þekkingu 

þeirra sem þar eru fyrir til dæmis um það hvernig æskileg hegðun stúlkna og 

drengja í leikskóla á að vera. Eliot (2009) telur börn á leikskólaaldri ekki hafa 

þroska til að sjá hlutina öðruvísi en rétta eða ranga, svarta eða hvíta (Eliot, 2009). 

Því leggja þau mikið upp úr því að öðlast þekkingu á „réttri“ kynhegðun til að falla 

vel inn í iðjusamfélag kvenleika og karlmennsku (Paechter, 2007). Það er meðal 

annars þess vegna sem fimm ára börnum er tamt að nota föt, leikföng, sídd 

hársins eða uppáhalds lit sem matstæki á eðlilega viðeigandi hegðun eða stöðu 

kynjanna (Eliot, 2009). 

  Eliot (2009) fjallar um bandaríska rannsókn um þekkingu barna á 

viðeigandi leikhegðun. Þriggja til fjögurra ára börnum var boðið að leika sér með 

sex leikföng, þrjú þeirra mátti tengja stúlkum og þrjú þeirra drengjum. Stundum 

var barnið eitt í herberginu og stundum var annað barn inni sem sagt var að sitja 

við borð í einu horninu og lita þar til röðin kæmi að því að leika sér með 

leikföngin. Börnin völdu yfirleitt að leika með leikföngin sem hæfðu kyni þeirra 

meirihluta þeirra þriggja mínútna sem þau voru í herberginu. Börnin skoðuðu þó 

og könnuðu leikföng hins kynsins en aðeins í 20-30% tímans sem þau voru í 

herberginu. Þegar annað barn sat inni hafði það mikið að segja um lengd tímans 

sem börnin vörðu í að skoða leikföng hins kynsins. Þegar barn var inni af 

gagnstæðu kyni við það sem skoðaði leikföngin minnkaði tíminn að meðaltali um 

10% hjá hvoru kyni fyrir sig. Þess má geta að börnin sem sátu við borðið komu 

ekki með neikvæðar athugasemdir eða augngotur um leikfangaval hinna 

barnanna heldur bentu sjálfsmeðvitaðar augngotur barnsins af gólfinu til 

barnsins við borðið til þess að tilhugsunin ein vísaði barninu aftur á leikfang sem 

hæfði kyni þess (Eliot, 2009). Af þessu má álykta að börnin hafi vitað að leikur 

með leikföng andstæðs kyns væru ekki viðurkennd í iðjusamfélaginu sem þau 

voru að reyna að tilheyra og reyndu því að sýna jafningja sínum að þau kynnu 

reglur hans. 

  Börn á þessum aldri hafa tamið sér staðalmyndaðar hugmyndir um 

klæðaburð kynjanna til dæmis að drengir klæðast ekki pilsum eða kjólum. 

(Paechter, 2007). Þetta læra börn með þátttöku, fyrirmyndum, hlustun á 

orðræðu fólks sem þau líta upp til. Klæðaburður stúlkna er ekki eins stífur og 

drengja og fátt á bannlista en klæðaburður stúlkna virðist þó ráða miklu um 

valdastöðu þeirra. Þær sem eru í nýjustu tísku, merkjavöru og/eða með mynd af 

þeim sem telst töff hverju sinni fá forystuhlutverk vegna klæðnaðar síns 

(Paechter, 2007). 

4.1 Karllæg og kvenlæg gildi barna 

Samanburður barna á barnaefni og upplifun þeirra af veruleikanum mótar 

hugmyndir þeirra um rétta hegðun stúlkna og drengja, kvenna og karla (Þórdís 

Þórðardóttir, 2012c). Leikir drengja í leikskólum beinast gjarnan að hetjudáðum 

ofurhetjanna, sjálfstæði, yfirráðum og samkeppni en leikir stúlkna að félagslegri 

nánd og hlýju m.a. vegna þess að inntak barnaefnisins sýnir slíkar myndir og 

kennarar staðfesta réttmæti þeirra (Þórdís Þórðardóttir, 2007). Rannsóknir 

Þórdísar Þórðardóttur (2012c) benda til að börn séu fær um að efast um 

réttmæti þessara staðalmynda eins og sýnt er með dæmum hér á eftir. 

 Þórdís Þórðardóttir (2012b) vann rannsókn á árunum 2009-2010 þar sem 

hún kannaði hugmyndir leikskólabarna um kvenleika, karlmennsku og störf. 

Rannsóknin fór fram með þeim hætti að 40 leikskólabörn voru valin á tveimur 

leikskólum á höfuðborgarsvæðinu. Börnin horfðu öll á 20 mínútna valinn kafla úr 

teiknimyndinni The Incredibles. Börnunum var skipt upp í 10 kynhreina 

umræðuhópa þar sem umræður voru frjálsar. Börnin ræddu innihald 

teiknimyndarinnar og tengdu við eigin upplifanir og reynslu. Umræðustjóri var 

með börnunum til að kveikja umræður um efnið.  

 Niðurstöður Þórdísar Þórðardóttur (2012b) voru að börnin höfðu tileinkað 

sér staðalmynduð karllæg og kvenlæg gildi sem einkenndu lýsingar þeirra á 

sögupersónunum og þeirra nánasta umhverfi. Í öllum hópunum var börnunum 

tíðrætt um líkamlegan styrk, hraða og hæð sem karllæga eiginleika. Sem kvenlæg 

gildi nefndu börnin góðmennsku, vináttu, bleika litinn, iðni við nám, nákvæmni 

og samviskusemi og sérstök útlitseinkenni. Að konur væru flottar og með sítt hár. 

Frásagnir stúlkna bentu til að þær litu á prinsessur sem fyrirmyndir kvenleika og 

útlit þeirra væri mælikvarði á eftirsóknarverða fegurð (Þórdís Þórðardóttir, 

2012c). Þórdís Þórðardóttir (2012b) komst jafnframt að þeirri niðurstöðu að í 

hugum barnanna væri kvenleiki sveigjanlegri en karlmennska. Til dæmis áttu 

börn auðveldara með að tengja styrk við kvenleika en gæsku við karlmennsku. 

 Í umræðum með stúlkum gat umræðustjóri kveikt efasemdir um 

staðalmyndir eins og eftirfarandi dæmi er til merkis um. Umræðustjóri lét 

stúlkurnar endurskoða hugmyndir sínar með spurningum eins og „Hvað geta þeir 

(drengirnir) sem þið getið ekki?” Þetta varð til þess að stúlkurnar efuðust um fyrri 

þekkingu sína á mismunandi styrk drengja og stúlkna. Að mati barnanna voru 

andlegur máttur og líkamlegur styrkur eftirsóknarverðustu eiginleikarnir í fari 

drengja og karla (Þórdís Þórðardóttir, 2012b). Að sama skapi útilokuðu stúlkurnar 

það ekki að konur og stúlkur geti búið yfir mætti og styrk en ræddu það frekar 

sem möguleika en raunveruleika (Þórdís Þórðardóttir, 2007). 

 Þórdís Þórðardóttir (2012c) rannsakaði menningarlæsi með því að skoða 

hlutverk barnaefnis í uppeldi og menntun. Hún ræddi um barnabækur við börn 

og hafði þá til hliðsjónar spurningaramma en notaði frjálst viðtalsform þar sem 

hún fylgdi börnunum eftir í umræðum þeirra. Tekin voru viðtöl við öll fjögurra til 

fimm ára börn á tveimur leikskólum í Reykjavík. Viðtölin fóru fram við fjögur börn 

í senn þar sem aldur og kyn voru blönduð. Í viðtali þar sem Lína Langsokkur 

kemur til tals segir einn drengurinn „Lína er aum, stelpur eru aumar. Bara strákar 

eiga að vera sterkir.“ Tveir aðrir drengir í viðtalinu mótmæla og segja að það sé 

ekki rétt og hafna með því kynjafordómunum sem drengurinn setur fram með 

fullyrðingum sínum. Þeir fara þó að bera styrk Línu saman við ofurhetjur og ræða 

um það hvort að Lína sé ef til vill ofurhetja fyrst hún sé svona sterk. Stúlkan í 

hópnum hafnar því með því að segja að Lína sé ekki ofurhetja en samt sterk. 

Þarna hafnar stúlkan viðmiðum drengjanna og málamiðlunum þeirra um að Lína 

hljóti að vera ofurhetja fyrst hún sé sterk. Lína er að hennar mati einfaldlega 

sterk stúlka. Í viðtölunum höfnuðu flestir drengirnir því að stúlkur væru sterkar. 

Aðeins fjórir drengir virtust gera sér grein fyrir því að til væru sterkbyggðar 

konur. Þetta bendir til að hugmyndir barna um kyngervi séu félagslega mótaðar 

(Þórdís Þórðardóttir, 2012c). 

  Börnin í rannsókn Þórdísar Þórðardóttur (2012b) notuðu fyrirmyndir sem 

þau sjá í umhverfinu og í barnahópnum til þess að móta kynímynd sína. Börn 

leita eftir vísbendingum um hvað þeirra kyn er að fást við á leikskólanum og börn 

taka vel eftir því hvort þau eru hvött, hunsuð eða strítt þegar þau fást við 

ákveðnar athafnir (Paechter, 2007). Sum börn kjósa jafnvel að fara leynt með 

áhuga sinn á barnaefni sem hefur á sér stimpil í mótsögn við kyn þeirra (Þórdís 

Þórðardóttir, 2012a). 

 Dæmið hér á eftir sýnir að stúlkur telji sig þurfa að fela áhuga sinn á 

barnaefni sem flokkast sem drengjaefni. Í samtölum barna í rannsókn Þórdísar 

Þórðardóttur (2012c) komu ofurhetjur til tals. Ein stúlka nefnir að þær séu að 

gera svona eins og drengir og menn geri venjulega. Þórdís spyr í framhaldinu 

hvað stúlkur og konur geri venjulega. Stúlkan sem situr fyrir svörum svarar ekki 

beint en segist fara í svona þykjustuleiki með löggu og góða kallinum. Hún segist 

hins vegar bara gera það ef það sjái hana enginn. Þegar Þórdís spyr stúlkuna af 

hverju það megi enginn sjá hana svarar hún „Af því að ég er stelpa“. Önnur stúlka 

snýr sér að Þórdísi ströng á svip og staðfestir orð hinnar með því að segja 

„Stelpur leika sér ekki svona“ (Þórdís Þórðardóttir 2012c). 

 Þórdís Þórðardóttir (2012c) kemst að þeirri niðurstöðu í rannsókn sinni á 

menningarlæsi leikskólabarna að börn noti barnaefni til að byggja upp leiki og 

lærdóma um kvenleika og karlmennsku. Barnaefnið sem börnin ræddu og notuðu 

í leik sínum felur í sér kynjaðar lýsingar á atgervi og athöfnum fólks. Af því draga 

börnin ályktanir um ólíkt atgervi kynjanna (Þórdís Þórðardóttir, 2012a). Börnin 

töldu líkamlegan styrk og ofurmátt eftirsóknarverðustu eiginleikana í fari fólks. 

Drengir öðluðust hærri virðingarstöðu en stúlkur einkum vegna þekkingar á 

ofurhetjum og Star Wars. Tengsl voru síðan staðfest sem minna virði en 

hetjudáðir og birtust sem kvenlegar skyldur bæði í leikjum og frásögnum 

barnanna. Þórdís dregur þær ályktanir af niðurstöðum sínum að hugmyndir 

barna um kvenleika og karlmennsku mótist í menningar-, sögu- og félagslegu 

samhengi (2012c). Þetta samræmist niðurstöðum Paechter (2007) um að 

skólarnir séu iðjusamfélög karlmennsku og kvenleika þar sem hugmyndin um hið 

„eðlilega“ barn er mótuð. Hugmyndir um að drengir og stúlkur hugsi, læri og hagi 

sér á ákveðinn máta eru byggðar upp. Þetta hefur áhrif á hvernig komið er fram 

við þau og einnig hvernig þau haga sér innan þessa iðjusamfélags.  

 Þórdís Þórðardóttir (2008) kannaði hugmyndir barna um tröll í þjóðsögum 

og benda niðurstöður hennar til þess að tröllasögur skapi börnum tilefni til 

samanburðar. Börnin mátuðu hegðun tröllanna við staðalmyndir kynjanna. 

Þórdís Þórðardóttir (2008) bendir á að í rannsókn Davies (2003) (sjá í Þórdís 

Þórðardóttir, 2008) hafi ung börn í Ástarlíu hafnað sögum ef persónur væru á 

skjön við staðalmyndir kynjanna. Þetta kom einnig fram í niðurstöðum Þórdísar 

þar sem sumir drengjanna reyndu að færa lýsinguna á Leppalúða, í umræðum um 

hann, nær ímyndum karlmennskunnar (Þórdís Þórðardóttir, 2008). Börnin lýsa 

Leppalúða sem fremur hlægilegum og óvirkum karli. Honum er lýst sem 

andstæðu hins virka og klára karls sem birtist í frásögnum barnanna af 

ofurhetjum.  

 Einn drengurinn í umræðunum reyndi að koma inn á karlmennskuímynd 

Leppalúða með því að benda á að Leppalúði væri rosalega sterkur. Þessum 

ummælum var andmælt af tveim stúlkum í samtalinu þar sem drengurinn var 

aðeins að reyna að færa Leppalúða nær hugmyndum sínum um karlmennsku. 

Þegar leti Leppalúða ber á góma láta tveir drengir þá skoðun sína í ljós að þeim 

finnist óréttlátt að Grýla geri allt. Þetta er dæmi um efasemdir leikskólabarna um 

réttmæti staðalmyndaðra kynímynda sem gætu tengst venjum um þátttöku í 

heimilisstörfum á leikskólanum og á heimili þeirra. Þessar niðurstöður eru 

andstæðar niðurstöðum Davies (2003) (sjá í Þórdis Þórðardóttir, 2008) sem 

bendir til að leikskólabörnin í rannsókn Þórdísar hafi sveigjanlegri hugmyndir um 

kynin en börnin í rannsókn Davies. Í samræðum við börnin um tröllin komst 

Þórdís Þórðardóttir (2007) einnig að því að stúlkur beina sjónum sínum meira að 

tengslum í sögunum. Sumar stúlkur sýndu þróaða sýn á tengsl og benda 

umræður þeirra um tengsl tröllskessanna við börn sín til þess að þær geti að 

einhverju leyti sett sig í spor þeirra. 

 Þórdís Þórðardóttir (2012c) greindi dæmi þess að börn ættu í erfiðleikum 

með að finna orð til að tjá hugsanir sínar. Meðal annars þegar þau veltu fyrir sér 

kynhlutverkum og réttmæti þess að fylgja sannfæringu sinni þó að það stangist á 

við hefðbundnar hugmyndir. Í samtölum þar sem kvikmyndin um Billy Elliot var 

rædd sjást örðugleikar eins drengsins við að orða það að rétt sé að fylgja 

sannfæringu sinni. Kvikmyndin um Billy Elliot fjallar um dreng sem vill dansa 

ballett og fylgir þeirri löngun sinni eftir þrátt fyrir stríðni jafningja sinna. 

Athugasemdir annars drengs í samtalinu benda til þess að hann telji að ef 

sannfæringu sem er á skjön við hefðbundnar hugmyndir sé fylgt eftir megi sá 

hinn sami eiga von á stríðni. Drengurinn réttlætir síðan dansáhuga Billy seinna í 

samtalinu þegar hann segir að vegna afburðafærni sinnar megi hann vera í 

ballett. Þegar stúlka í samtalinu staðfestir mat hans með því að segja að hann 

hafi verið flinkari en allar stelpurnar segir hann „Þess vegna má hann það“ 

(Þórdís Þórðardóttir 2012c). Af þessu má leiða að drengurinn telji það í lagi að 

fara gegn hefðbundnum kynhlutverkum ef maður er afburðagóður í því sem 

maður gerir. 

 Þórdís Þórðardóttir (2012c) komst að þeirri niðurstöðu að staðalmyndir 

kynjanna væru ráðandi í frásögnum barna af prinsessum og ofurhetjum. Börnin 

efuðust ekki um karlmennsku ofurhetja og kvenleika prinsessa. Þessi skýra sýn 

kom einnig fram í samræðum barnanna um Latabæ. Þar er lögð áhersla á 

vanhæfni Sollu stirðu en getu Íþróttaálfsins. Gagnrýnisraddir um staðalmyndir 

heyrðust sjaldan í samræðum barnanna en þó nægilega oft til að draga þá áyktun 

að leikskólabörnin sem tóku þátt í rannsókninni væru fær um að efast ef þeim 

væru tryggðir möguleikar til þess.  

 Hæfni barnanna til að greina á milli raunveruleika og ímyndana birtist 

meðal annars í samræðum þeirra um vondu stjúpuna úr Mjallhvíti og þekkingu á 

góðum stjúpforeldrum í raunveruleikanum. Sum börn létu einnig í ljós efasemdir 

um staðalmyndir kynjanna þegar þau ræddu annað efni svo sem Línu langsokk 

eða þjóðsögur. Þórdís segir þetta gefa vísbendingu um að staðalmyndir kynjanna 

eigi greiðari leið að börnum í gegnum afþreyingarefni eins og ofurhetjusögur eða 

prinsessuævintýri en sígilt barnaefni sem virðist gefa börnunum fleiri tækifæri til 

að tengja innihaldið við fjölbreyttari upplifanir og reynslu (Þórdís Þórðardóttir, 

2012c). 

 

 



20 
 

4.2 Leikur barna 

Fyrir flest börn er leikur útrás fyrir táknræna hluti sem fullorðnir eiga til að hunsa 

eða útiloka. Hlutverkaleikur gerir börnum kleift að takast á við raunveruleikann á 

eigin hátt og þá hluti sem eru mikilvægastir í lífi þeirra (Frost, Wortham og Reifel, 

2005). Börn nota einnig barnaefni til að byggja upp leikþemu og þróa leiki sína út frá 

þeim. Börn vísa til, ræða, umbreyta og máta barnaefni við raunverulega reynslu og 

skipta auðveldlega á milli leikþema og barnaefnis á meðan á leik stendur (Þórdís 

Þórðardóttir, 2013c). 

 

4.3 Kynjaður leikur barna 

Þeir sem aðhyllast mótunarhyggju halda því fram að börn noti leik m.a. til að 

kanna og tjá kynhlutverk. (Frost, og fl., 2005). Paechter (2007) telur drengi og 

stúlkur leggja áherslu á muninn á milli kynjanna í leik sínum m.a. til þess að öðlast 

tilfinningu fyrir samstöðu innan ákveðins hóps, að tilheyra drengjum eða 

stúlkum, og leggi áherslu á raunverulegan eða ímyndaðan mun kynjanna og dragi 

úr því sem þau eiga sameiginlegt. 

 Mun á leik stúlkna og drengja má finna í rannsóknum um allan heim. Börn 

innan við tveggja ára aldur sýna kynbundinn áhuga á leikföngum (Eliot, 2009). Á 

aldrinum tveggja til fimm ára velja börn gjarnan leikfang eftir kyni, hvar sem er í 

heiminum (Eliot, 2009). Í rannsókn sem Eliot (2009) segir frá völdu drengir í 

Evrópu, Bandaríkjunum og Japan í flestum tilvikum, eða um 97%, leikfangabíl, 

bolta eða annað drengjaleikfang til að leika með þegar þeir fengu að velja á milli 

þessara leikfanga eða dúkku. Að sama skapi völdu stúlkur frekar að leika sér með 

dúkkur eða leikfangaeldhús ef þær fengu að velja á milli þessara hluta og 

leikfangabíla, bolta eða annarra leikfanga sem teljast drengjaleikföng. 

 Kynjamunur birtist í staðfestingum barna á notkun barnefnis í leik. 

Drengir staðfestu ekki tilvísanir stúlkna en þær staðfestu þeirra tilvísanir í 

barnaefni. Í tilviksrannsókn Þórdísar Þórðardóttur (2012c) kemur fram að börn 

notuðu leikföng kynjað.  

 Drengjaleikir og stúlknaleikir ýta undir færni á ákveðnum sviðum. Hvetja 

ætti börn til að kanna margvísleg leikefni til að leggja áherslu á margs konar 

kvenleika og karlmennsku í gegnum leik. Dúkkur, hlutverkaleikur og teikning 

styrkja fínhreyfingar, markvissa málörvun og samkennd en bílar, boltar og 

ærslaleikir styrkja hins vegar grófhreyfingar, rýmisgreind, keppnisskap og 

áhættutöku (Eliot, 2009).  

Mikill þrýstingur er frá samfélaginu um að börn hagi sér í samræmi við kyn 

sitt (Sólveig Karvelsdóttir, 2005). Þó er þrýstingurinn oft meiri á drengi en stúlkur 

(Sólveig Karvelsdóttir, 2005). Þegar stúlka leikur sér með drengjaleikföng er hún 

að taka upp fyrir sig og það nýtur meiri viðurkenningar en að taka niður fyrir sig 

(Þórdís Þórðardóttir, 2012a). Þegar drengir velja stúlkuleikföng eru þeir litnir 

hornauga. Stúlkur sækja oftar í það að leika með drengjaleikföng en drengir með 

stúlknaleikföng (Sólveig Karvelsdóttir, 2005). Sólveig Karvelsdóttir (2005) segir að 

það sé eflaust vegna þess að börnin finni fyrir virðingarmuninum sem er á 

kynjunum. 

Þetta samræmist rannsókn sem Eliot (2009) bendir á og sýnir að stúlkur 

við fjögurra til fimm ára aldur prófi sig áfram með leikfangabíla, íþróttaleiki og 

sæki í bláa og svarta hluti sem vöktu ekki áhuga þeirra árinu fyrr. Drengirnir 

nefndu að þeir vissu að feðrum þeirra mislíkaði að þeir léku sér með 

stelpuleikföng og því velji þeir fremur strákaleikföng (Eliot, 2009). 

Sólveig Karvelsdóttir (2005) fjallar m.a. um að reynt hafi verið með 

ýmsum rannsóknum að greina hegðunarmun stúlkna og drengja. Þær 

vísbendingar sem helst hafa fundist í gengnum leik, samtöl og framkomu eru að 

drengir virðast vera virkari og hafa meiri árásarhneigð en stúlkur. Leikur stúlkna 

virðist rólegri en leikur drengja sem virðist innihalda meiri hasar. Í samskiptum 

virðast drengir meira skipandi og ógnandi en stúlkur sem virðast fremur leika sér 

á jafnréttisgrundvelli, deila stjórnun og viðurkenna framlag hinna til leiks (Sólveig 

Karvelsdóttir, 2005). 

 Börn raða sér í mismunandi hópa, leika sér í mismunandi leikjum og eiga í 

samskiptum á mismunandi hátt. Þannig endurspeglast margbreytileikinn í 

athöfnum og gjörðum barna sem annarra (Eliot, 2009).  

 Leiksvæði er fyrsta svæðið sem stúlkur og drengir læra að semja um 

aðgengi að (Peachter, 2007). Paechter (2007) bendir á að í rannsóknum hennar 

og öðrum skrifum séu niðurstöðurnar þær að drengir eru ráðandi á leiksvæðum. 

Með hækkandi aldri draga væntingar umhverfisins um kvenlega hegðun úr 

möguleikum stúlkna til leikja. Þær draga smám saman úr leikjum sínum í það 

minnsta í návist annarra og eyða frekar leiktímanum í að tala hver við aðra. 

Þessar hömlur hafa áhrif á möguleika þeirra til þátttöku í líkamlegri virkni. 

 

5 Kennarinn og leiðir til víðsýni 

Í fimmta kafla er ljósinu beint að kennaranum og þeim verkfærum sem hann 

hefur til þess að sinna jafnréttisfræðslu í leikskóla. Hugað er að því hvernig 

jafnréttisfræðsla birtist í menntun kennara. Næst er litið til þeirra fallgryfja sem 

leikskólakennarar mæta í starfi en að því loknu eru nefndar leiðir til 

jafnréttismenntunar sem hægt er að útfæra í daglegu starfi.  

5.1 Fallgryfjur leikskólakennara í jafnréttisfræðslu 

Í Aðalnámskrá leikskóla (2011:31) kemur fram að leikskólakennari „á að vera 

leiðbeinandi í mótun uppeldis- og menntastarfsins, fylgjast með nýjungum og 

miðla þekkingu“. Hann á einnig að sjá til þess að hvert barn skipti máli og að 

námsumhverfið sé þannig að börnin fái að njóta þess að vera börn (Aðalnámskrá 

leikskóla, 2011). Starfsfólk leikskóla á að bera virðingu fyrir börnum, taka tillit til 

þeirra og hlusta á þau. Starfsfólkið á að vera gefandi í öllum samskiptum við börn 

og fullorðna og vera ávallt góð fyrirmynd (Aðalnámskrá leikskóla, 2011).  

 Bredesen (2004) bendir á að í nútímasamfélagi dvelji börn langan tíma í 

leikskólum og að þar fari m.a. fram mótun kyngervis. Leikskólakennarar þurfa því 

að búa yfir þekkingu á mótun kyngervis í leikskólum til þess að geta unnið gegn 

staðalmyndum kynjanna sem birtast hvarvetna í samfélaginu til dæmis í 

barnaefninu sem börnin nota í samskiptum sín á milli. Þórdís Þórðardóttir 

(2012a) bendir á að vanda skuli val á barnaefni meðal annars vegna þess að börn 

noti það til að samsama sig hugmyndum fullorðinna um hvernig stúlkur og 

drengir eigi að vera. Flestar barnabækur innihaldi til dæmis staðalmyndaðan 

boðskap um börn og annað fólk og endurspegli gildi samfélaga og ráðandi 

menningar (Þórdís Þórðardóttir, 2012a). Þórdís Þórðardóttir (2012c) kemst einnig 

að þeirri niðurstöðu að í erlendu afþreyingarefni fyrir börn svo sem 

ofurhetjusögum og prinsessuævintýrum er að finna skörpustu staðalmyndir 

karlmennsku og kvenleika af því efni sem í boði er. Öll leikskólabörn hafa greiðan 

aðgang að kynjuðu afþreyingarefni og það er í höndum leikskólakennara að 

aðstoða börnin við að vinna úr þeim kynjuðu upplýsingum sem þar birtast (Þórdís 

Þórðardóttir (2012c). 

 Samkvæmt Paechter (2007) falla kennarar oft í þá gryfju að mismuna 

kynjunum með orðræðu sinni. Þeir ætla kynjunum mismunandi eiginleika og því 

hrósa þeir og skamma kynin á mismunandi hátt. Kennarar hrósa drengjum 

fremur fyrir góða hegðun þar sem búist er við því að drengir hagi sér verr en 

stúlkur. Stúlkur fá síður hrós fyrir að vera hljóðar og stilltar þar sem búist er við 

þeirri hegðun af þeim. Tilmælum um að lækka rödd og draga úr ærslaleikjum er 

oft beint aðeins til drengja þó að stúlkur og drengir séu að leika sér saman þar 

sem þessi kyngervismótandi viðmið eru eignuð drengjum. Stúlkur eru fremur 

gagnrýndar fyrir óvönduð vinnubrögð en drengir þar sem þeim er ætluð meiri 

vandvirkni en drengjum (Paechter, 2007). 

 

5.2 Leiðir til víðsýni 

Guðný Guðbjörnsdóttir og Steinunn Helga Lárusdóttir (2012) komast að þeim 

niðurstöðum í rannsókn sinni um kynjajafnrétti og kennaramenntun að mikilvægt 

sé að kynjafræði og jafnréttismál séu kennd í kennaranáminu og allir 

viðmælendur þeirra á Menntavísindasviði Háskóla Íslands virðast vera á sama 

máli. En fram kom að viðmælendur þeirra veigruðu sér við að ræða um hluti eins 

og kynjajafnrétti. Efnið er of pólitískt og umfjöllun um kyngervi, kynjakerfið og 

kynjajafnrétti er of flókin í starfstétt sem er eins kynbundin og kennarastéttin. 

 Kennararnir virtust ekki hafa hugtökin kyngervi og jafnrétti á reiðum 

höndum en um er að ræða lykilhugtök kynjajafnréttisfræðslu. Helstu leiðir til að 

efla jafnréttisfræðslu í kennaramenntun að mati viðmælenda er að beita 

hvatningu og fræðslu. Margir ræddu um að athyglinni yrði að beina fyrst að 

kennurum og kennaramenntastofnunum ef árangur ætti að nást. Fólk í 

stjórnsýslu Menntavísindasviðs Háskóla Íslands taldi að ekki væri pláss fyrir 

sérstök námskeið um kyngervi og jafnrétti í kennaranáminu og að kennarar ættu 

að sjá um að koma þessu námsefni áfram til nemenda innan sinna greina. Nefnt 

var að RannKyn, sem er rannsóknarstofa um jafnrétti, kyngervi og menntun á 

Menntavísindasviði Háskóla Íslands, gæti komið meira að málinu og séð um 

ráðgjöf (Guðný Guðbjörnsdóttir og Steinunn Helga Lárusdóttir, 2012).  

 Þórdís Þórðardóttir (2007) telur tíma til kominn að bæta kynjafræði inn í 

kennaramenntun og telur það geta stuðlað að meiri jafnstöðu kynjanna og til að 

búa þau betur undir virka þátttöku í lýðræðisþjóðfélagi. Þórdís Þórðardóttir 

(2005a) færir rök fyrir mikilvægi kynjafræði í kennaranámi í niðurstöðum sínum. Í 

fyrsta lagi segir hún að kennurum beri lagaleg skylda til þess. Í öðru lagi nefnir 

hún að kennarar þurfi að þekkja hvað getur haft áhrif á námsframmistöðu barna 

eins og mismunandi bakgrunnur, kynferði og félagsleg staða. Þeir þurfi að hafa þá 

þekkingu til hliðsjónar við kennslu stúlkna og drengja. Nauðsynlegt sé fyrir 

kennara að skilja hvernig samfélagið sé litað af valdatengslum kynjanna og því sé 

hegðun túlkuð á mismunandi hátt eftir því hvort stúlka eða drengur á í hlut. Í 

þriðja lagi segir hún að passa þurfi upp á skólamenninguna. Hún geti bæði dregið 

úr og ýtt undir ójafnræði kynjanna. Í fjórða lagi dragi þöggun kynjamismunar úr 

meðvitund kennara og annarra um efnið. Í fimmta lagi sýni niðurstöður könnunar 

sem hún vann að 2004, að kennaranemar telji að þekking á kynjafræði muni 

koma þeim að góðu gagni í kennslu.  

 Við greiningu á menningarlæsi leikskólabarna telur Þórdís Þórðardóttir 

(2012c) að niðurstöður hennar geti varpað nýju ljósi á hlut kyns og uppruna á 

jafnstöðu og mismunun. Einnig geti niðurstöðurnar nýst kennurum sem verkfæri 

til að þróa kennsluaðferðir sem ýta undir ákvarðanatöku barna og aðra virka 

þátttöku í skólastarfinu. Hún telur nauðsynlegt að afbyggja hugtök eins og kyn, 

uppruna og stétt og á það þurfi að leggja áherslu í nýju fimm ára námi til 

leikskólakennslu. 

 Þar sem Þórdís Þórðardóttir (2012a) greindi þöggun, kynjablindu og 

eðlishyggju í samræðum sínum við leikskólakennara sem sögðust þó allir vilja 

stuðla að jöfnuði og draga úr misrétti er hún beinskeytt í samantekt greinarinnar 

þar sem hún segir: 

Niðurstöðurnar benda til þess að mikilvægt sé að kennarar beini sjónum að úrvinnslu 

barna á staðalmyndum kynjanna og að þeir búi yfir þekkingu á því hvaða kynjuðu 

lærdóma ung börn kunni að draga af staðalmyndum kynjanna sem hvarvetna birtast 

þeim í barnaefni. Því þarf að leggja metnað í að kynna nýjum kennaranemum 

grundvallarhugtök kynjafræða og skapa þeim þannig verkfæri til að greina 

kynjamismun í skólastarfi. Einnig þarf að gefa starfandi kennurum kost á 

endurmenntunarnámskeiðum í kynjafræðum til þess að færa þeim verkfæri sem gerir 

þeim kleift að þróa aðferðir í jafnréttisfræðslu og gera börnum kleift að efast um 

staðalmyndir (Þórdís Þórðardóttir, 2012a:12). 

 

 

5.3 Leiðir í daglegu starfi 

Paechter (2007) bendir í bók sinni á leiðir sem fara má til þess að reyna að milda 

áhrif kynjaðra viðhorfa. Í fyrsta lagi ber að fylgjast með og meta kynjuð viðhorf 

barna. Paechter (2007) segir að fylgjast skuli vel með ofurhetjuleik drengja og 

hversu mikið rými þeir taka í leikskólum. Paechter (2007) telur mikilvægt að 

kennarar líti í eigin barm og skoði málfar sitt í starfi. Þeir þurfa að skoða hvernig 

þeirra eigin orðræða er kynjuð til dæmis þegar þeir hrósa eða ávíta börn. Eliot 

(2009) varar umönnunaraðila við því að merkja hluti eða leikföng öðru kyninu 

með orðum sínum. Með því að setja kynjaða merkimiða á leikföng er alið á 

hugmyndum um staðalmyndir. Því næst bendir Peachter (2007) á að hrósa skuli 

og styðja við val barna þegar þau velji viðfangsefni sem eru eignuð gagnstæðu 

kyni. Einnig bendir hún á að kennarar skuli bjóða upp á bókmenntir sem ögri 

hefðbundnum kynhlutverkum í starfsvali og gjörðum sögupersónanna og grípa 

hvert tækifæri til þess að ræða þær við börnin. Niðurstöður Þórdísar 

Þórðardóttur (2012a) styðja þetta þar sem rannsóknir hennar sýna að 

leikskólabörn eru fær um að efast um staðalmyndir ef þau fá tækifæri til þess. 

Vegna þess hve afþreyingarefni gegnir stóru hlutverki í lífi barna telur Þórdís 

Þórðardóttir (2012c) brýna nauðsyn að innihald þess sé tekið til markvissrar 

umfjöllunar í leikskólum þar sem kennarar og börn hjálpast að við að rýna í og 

ræða afþreyingarefnið svo hægt sé að afbyggja staðalmyndir og hjálpa börnum 

að endurskoða réttmæti þeirra. 

 Bredesen (2004) segir að ekki sé unnt að koma í veg fyrir að starfsfólk leik- 

og grunnskóla hafi fyrirfram hugmyndir um kynjamun en það er óheppilegt ef 

kennarar gera sér ekki grein fyrir eigin hugmyndum og áhrifum þeirra í starfi. Til 

dæmis væri gott fyrir kennara að skoða hvort hann veiti stúlkum og drengjum 

ólíka athygli og styrki reynslu þeirra af staðalmyndum kynjanna. Bredesen (2004) 

gefur góð ráð sem hægt er að fara eftir til að gera góða uppeldisstofnun betri. Í 

fyrsta lagi ber að nefna að kennarar reyni að temja sér ekki fyrirfram ákveðnar 

hugmyndir um þroska barna eða hugmyndir um að hægt sé að sjá framhaldið 

fyrir. Í öðru lagi þarf kennari að vera til staðar fyrir barnið sem er að læra hvað 

felst í því að vera stúlka eða drengur, karlmannlegur og kvenlegur. Í þriðja lagi 

skal skoða hvort starfsaðferðirnar séu kynjaðar. Margar rannsóknir sýna að 

fullorðnir viðhalda kynjuðum staðalmyndum án þess að ætla sér það. Í fjórða lagi 

skal kennari hugleiða eigin skilning á kyni barna en þeir eins og annað fólk hafa 

stundum fyrirfram ákveðnar hugmyndir um hverjar séu góðu stúlkurnar og 

hverjir ólátadrengirnir. Að lokum skal hafa breiðan hóp fullorðinna fyrirmynda. 

Mikil breidd í hópi fullorðna fólksins, sem er kynjaður á mismunandi hátt, býður 

upp á mikla möguleika fyrir börnin að prófa mismunandi hluti (Bredesen, 2004). 

Paechter (2007) bendir á leiðir til að jafna hlut kynjanna á leiksvæðum. 

Hún bendir á að afmarka megi aðgengi að svæðum þar sem hægt er að stunda 

karlmannlegar íþróttir, það muni leggja línurnar á öðrum svæðum líka. Hún telur 

mikilvægt að hvetja stúlkur til að taka þátt í karlmannlegum íþróttum með því að 

þjálfa þær og gefa þeim tíma til að spila eingöngu við kynsystur sínar. Það muni 

hjálpa þeim að þróa hæfni og styrkja sjálfstraust sem gagnist þeim í leik við bæði 

kyn. Hún nefnir að gott sé að hafa fjölbreytt tækjaval sem hvetji bæði stúlkur og 

drengi til að taka virkan þátt. Starfsfólk á leikvöllum þarf að skapa börnum 

möguleika til að leika fjölbreytta leiki. Hvetja eigi stúlkurnar í skólanum til að vera 

í fötum sem henti til leikja utandyra (Paechter, 2007). 

Eliot (2009) bendir á að allt sem við gerum og æfum okkur í sem börn hafi 

áhrif á hvernig taugafrumur okkar mótast og þroskast. Því verði að beina börnum 

í leiki eða æfingar sem þroski mörg svæði í heilanum á þessum viðkvæmu 

mótunarárum hans til að minnka bilið á milli kynjanna. Eliot (2009) sýnir fram á 

að erfðafræðilegur kynjamismunur er að öllu jöfnu ekki tölfræðilega marktækur 

þótt hann sé til staðar. Það mælist enginn vitsmunalegur munur á stúlkum og 

drengjum þótt það finnist smávægilegur munur á færni kynjanna í málbeitingu, 

svo sem lestri og lesskilningi, rúmskynjun, svo sem tækni og tölfræði og á 

persónulegum eiginleikum svo sem ákveðni, samúð, áhættutöku og 

keppnisskapi. Ekkert af framantöldu er algjörlega kynbundið og breytileikinn 

mikill. Eliot (2009) bendir á að mismunur þessara þátta hjá kynjunum sé lítill og 

óverulegur en sé magnaður upp í samfélaginu vegna mismunandi áherslna í 

þjálfun þessara þátta, staðlaðra fyrirmynda og styrkingar hegðunar sem búist er 

við af börnum alveg frá fæðingu.  

 Eliot (2009) segir reynslu hafa áhrif á þróun heilans og að rannsóknir sýni 

að ef börn eru í góðum leikskólum sem taka tillit til tilfinningalegra- og líkamlegra 

þarfa þeirra ýti það undir velgengi þeirra í skóla síðar á ævinni. Þær leiðir sem 

Eliot (2009) bendir á eru eftirfarandi: Hjá drengjum skal leggja áherslu á mál og 

læsi, stafa- og hljóðþekkingu, tölvuleiki sem örva málþroska þeirra, fínhreyfingar, 

að gefa þeim meira svigrúm til hreyfingar og ærslaleikja og að kenna þeim að 

einbeita sér að tilfinningum. Hjá stúlkum skal leggja áherslu á grófhreyfingar, 

boltaleiki, íþróttir, púsl, völundarhús og annars konar rýmisgreindarleiki, kubba, 

að láta þær vinna með verkfæri og tölvuleiki sem reyna á rýmisgreindina (Eliot, 

2009). 

Eliot (2009) fjallar um hvernig taugavísindin hafi verið misnotuð í þeim 

tilgangi að sýna fram á líffræðilegan mun kynjanna með því að sýna fram á að 

taugaboð í heila fullorðinna séu ólík. Hún telur þetta ekki standast gagnrýni þar 

sem allar rannsóknir í þessa átt hafi verið framkvæmdar á fullorðnum, og eins og 

bent hefur verið á hér að framan, hefur öll þjálfun á einhverjum sviðum á 

barnsaldri áhrif á heilann til framtíðar. Því telur hún mikilvægt að kennarar og 

foreldrar þjálfi börn á „veikari“ sviðum kynjanna til að jafna stöðu þeirra (Eliot, 

2009). Eliot (2009) bendir jafnframt á að því fyrr sem taugafrumur og taugaboð 

heilans eru virkjuð til fjölbreyttra athafna því meiri líkur eru á því að börn verði 

hæfari á fjölbreyttari sviðum í framtíðinni. Þannig sé hægt að jafna tækifæri 

þeirra og laða fram það besta í hverju barni (Eliot, 2009). 

 Eliot (2009) telur kynjablindu óásættanlega og að kennarar og uppalendur 

verði að passa að raða ekki börnum í kynjaða flokka heldur halda opnum huga og 

skapa börnum margvíslega möguleika til að menntast og þroskast.  

 Til að kennarar geti sinnt jafnréttisfæðslu þurfa þeir að þekkja vel til 

mismununarbreyta eins og kyns, uppruna og stétta, valdamisræmis í samfélaginu 

með meiru. Þeir þurfa að geta gripið til mismunandi kennsluaðferða fyrir ólíka 

einstaklinga og hópa. Kynjafræðin er verkfæri sem veitir kennurum tækifæri til að 

beita mismunandi hugtökum um misrétti kynjanna og er þar af leiðandi mikilvæg 

í kennaramenntun. Hún er öflugt tæki til að efla skilning á því misræmi sem ríkir á 

milli stúlkna og drengja í skólum (Þórdís Þórðardóttir, 2005a). 

5.4  Kynjað námsval og leikskólakennaranám 

Við val á námsbrautum í framhalds- og háskólum virðast hugmyndir tengdar 

karlmennsku og kvenleika valda kynbundnu námsvali. Í raungreinum og 

svokölluðum „karlagreinum“ eru karlar í miklum meirihluta. Karlgreinar eru 

tengdar tækni og raunvísindum, konur í stærðfræðiskori Háskóla Íslands árið 

2009 voru til dæmis tæpur þriðjungur nemanna. Greinar tengdar umhyggju og 

samskiptum teljast til „kvennagreina“. Árið 2009 voru 89% skráðra nema í 

grunnskólakennaranámi við Háskóla Íslands konur (Mennta- og menningar-

málaráðuneytið, 2010).  

Konur sem mennta sig og vinna í karlastörfum öðlast gjarnan meiri 

virðingu en karlar sem velja að vinna í kvennastörfum en það tengist lagskiptingu 

kynjanna í kynjuðu starfsumhverfi. Karlar þurfa oftar að réttlæta fyrir sjálfum sér 

og öðrum ef þeir velja nám í hefðbundnum kvennafögum. Mikilvægt er að auka 

vægi karla í vinnu að uppeldi og menntun til þess að gefa börnum fleiri 

birtingarmyndir fullorðinna kvenna og karla. Þær myndir sem fjölmiðlar, 

auglýsingar og fleiri draga upp af kynhlutverkum bjóða upp á ofurkarlmennsku og 

ofurkvenleika (Mennta- og menningamálaráðuneytið, 2010). 

 Fjöldi kvenna og karla í kennslu ræðst einnig af skólastigi. Karlar eru fæstir 

á leikskólastigi en flestir á háskólastigi. Þórdís Þórðardóttir (2005b) kemur inn á 

það í grein sinni Konur og kennsla að á leikskólastigi séu þrjú prósent kennara 

karlar, á grunnskólastigi séu 22% kennara karlar. Á framhaldsskólastigi séu þeir 

52% og 56% á háskólastigi (Þórdís Þórðardóttir, 2005b). Fáar konur starfa við 

byggingarvinnu og þungaiðnað (Mennta- og menningamálaráðuneytið, 2010). 

 Að jafnaði eru laun í kvennastéttum lægri en laun í karlastéttum (Mennta- 

og menningamálaráðuneytið, 2010). Berglind Rós Magnúsdóttir og Þorgerður 

Einarsdóttir (2005) segja frá viðtalsrannsókn við 14 íslenska kvenkennara. Í 

viðtölunum kom fram sú skoðun kennaranna að karlar hætti frekar að kenna 

vegna lágra launa en út af „kvennamenningu“í skólum. Þær draga þá ályktun að 

til þess að breyta kynjahlutföllum í kennarastéttinni þurfi stjórnvöld að hækka 

launin töluvert. Rýnihópur, sem tók þátt í rannsókn Önnu Elísu Hreiðarsdóttur 

(2006), ræddi stöðu karla í leikskólum. Rýnihópurinn taldi karla eiga fullt erindi 

inn í leikskólana en taldi markmiðið ekki raunhæfara en svo að einungis var gert 

ráð fyrir einum karli við hvern skóla. Að mati þeirra var nauðsynlegt að hafa 

karlkyns leikskólakennara til að sýna þversnið af samfélaginu. Hópurinn taldi að 

karlar gætu haft jákvæð áhrif á foreldrasamstarf. Feður myndu kannski frekar 

leita til þeirra og að foreldrar hefðu þá meira val. Samfélagið færi eflaust að horfa 

öðrum augum á leikskólann ef karlkyns kennurum fjölgaði. Karlar kæmu með 

aðra sýn og aðrar skoðanir inn í kennarahópinn (Anna Elísa Hreiðarsdóttir, 2006). 

5.4.1 Kynjafræði í leikskólakennaranámi 

Eygló Árnadóttir (2009) skoðaði innihald kennsluskráa í kennaranámi á Íslandi við 

gerð meistararitgerðar sinnar og komst að því að þar eru fáar eða engar áherslur 

á jafnrétti kynjanna í skyldunámskeiðum kennaranema. Við skoðun kennsluskrár 

Háskóla Íslands fyrir leikskólakennaranema kennsluárið 2012-2013 má sjá að 

einungis eitt námskeið inniheldur orðið jafnrétti í skyldunámskeiðum þeirra. 

Þetta er námskeiðið Leikskólafræði III: Fagmennska, uppeldissýn og jafnrétti sem 

kennt er á þriðja ári (Háskóli Íslands, e.d.). Svipaða sögu má segja frá Háskólanum 

á Akureyri en í kennsluskrá þeirra virtist ekkert námskeiðsheiti innhalda orðið 

jafnrétti (Háskólinn á Akureyri, e.d.). 

 Í rannsókn sem Guðný Guðbjörnsdóttir og Steinunn Helga Lárusdóttir 

(2012) gerðu á vegum RannKyn um hvernig jafnréttisfræðsla fari fram í 

kennaramenntun, komast þær að þeirri niðurstöðu að minnka þurfi bilið á milli 

kennaramenntunar, lagaákvæða og kynjafræðilegra rannsókna. Niðurstöður 

þeirra benda til þess að kennarar skilji hugtakið jafnrétti víðum skilningi og virðist 

leiða hjá sér eða sýna andstöðu við kynjajafnrétti. Að þeirra mati sýnir þetta að 

skapa þurfi rými fyrir jafnréttisfræðslu í kennaranámi.  

 Í rannsókn Guðnýjar Guðbjörnsdóttur og Steinunnar H. Lárusdóttur 

(2012) var rætt við kennara á Menntavísindasviði Háskóla Íslands sem á einhvern 

hátt koma að kennslu um jafnrétti. Illa gekk að fá svör við spurningalistum sem 

höfundar lögðu fyrir þátttakendur ásamt því að fá fólk til að mæta í 

rýnihópaviðtöl. Kennari í leikskólakennarafræðum nefndi að lítil umræða um 

kynjajafnrétti hafi farið fram í námskeiðum á leikskólaleiðinni, önnur mál hafi 

haft forgang. Margir af þessum kennurum sögðust ekki taka sérstaklega á 

kynjajafnrétti í sinni kennslu. Sumir kennarar virtust fastir í hefðbundnum 

hugmyndum um hlutverk kynjanna meðan aðrir sögðust reyna markvisst að grafa 

undan staðalmyndum um kyn og kyngervi í kennslu.  

 

6 Eldhugar og þróunarverkefni 

Í þessum kafla er sjónum beint að íslenskum eldhugum í jafnréttismálum í 

skólakerfinu. Þróunarverkefni um jafnréttisfræðslu í leik- og grunnskólum er 

skoðað sem og Hjallastefnan og hugsanlegir ávinningar þessara verkefna metnir. 

6.1 Jafnréttisfræðsla í leik- og grunnskólum–Það læra börnin sem fyrir 
þeim er haft 

Samkvæmt lögum um leikskóla nr. 90/2008 ber Menntamálaráðuneytinu að 

stuðla að þróunar- og tilraunastarfi í leikskólum. Markmið með því er að leita 

leiða sem miða að endurbótum í leikskólastarfi. Það sem lærist af verkefninu ber 

að varðveita og nýta áfram í starfi leikskóla og miðla áfram til annarra (Íslenska 

menntanetið, e.d.).  

 Nokkur þróunarverkefni hafa verið gerð með það að markmiði að auka 

kynjajafnrétti en stærst er þó verkefnið Jafnréttisfræðsla í leik- og grunnskólum- 

Það læra börnin sem fyrir þeim er haft sem unnið var að árunum 2008-2009 á 

vegum félags- og tryggingamálaráðuneytis, Jafnréttisstofu, Akureyrarbæjar, 

Kópavogsbæjar, Mosfellsbæjar, Hafnarfjarðarkaupstaðar og Reykjavíkurborgar. 

Menntamálaráðuneytið studdi verkefnið og lagði framkvæmd þess lið ásamt 



31 
 

Jafnréttisráði og fjölmörgum styrktaraðilum. Helstu markmið verkefnisins voru að 

efla jafnréttisfræðslu í skólum, samþætta kynjasjónarmið í kennslu, auka 

samvinnu milli sveitafélaga um jafnréttismál á sviði skólamála og almennt, auka 

upplýsingaflæði um jafnréttisfræðslu og að búa til vettvang þar sem miðlað er af 

reynslu. Þátttakendur í verkefninu voru bæði leik- og grunnskólar á Akureyri, í 

Hafnarfirði, Reykjavík, Kópavogi og Mosfellsbæ (Arnfríður Aðalsteinsdóttir, 

2010). Flestir skólanna sem þátt tóku töldu sig hafa náð því markmiði að efla 

jafnréttisfræðslu í skólum með auknum áhuga og þekkingu kennara á jafnréttis-

málum og aukinni vitund um mikilvægi jafnréttis (Arnfríður Aðalsteinsdóttir, 

2010).  

 Allir skólarnir sem þátt tóku í verkefninu ætluðu að halda verkefninu 

áfram í einhverju formi og áætluðu að bera boðskapinn áfram (Arnfríður 

Aðalsteinsdóttir, 2010). Heimasíður skólanna sem þátt tóku í verkefninu voru 

skoðaðar árið 2013 en þar finnast ekki vísbendingar um að verkefnunum hafi 

verið fylgt eftir í starfi leikskólanna. Þróunarverkefnið hefur verið kynnt víða en 

ekki er vitað hvort aðrir utanaðkomandi skólar eða kennarar nýta sér verkefnið. 

Ef árangur á að nást í að innleiða jafnréttis- og kynjasjónarmið í allt skólastarf 

verða yfirvöld menntamála, sveitarfélög og skólastjórnendur að axla ábyrgð og 

styðja kennara og starfsfólk skólanna í því að sinna jafnréttisfræðslu (Arnfríður 

Aðalsteinsdóttir, 2010).  

 Þróunarverkefnið skilur eftir sig dýrmæta þekkingu og reynslu sem getur 

nýst til að efla jafnréttisstarf í skólum landsins. Nokkrar tillögur komu fram við 

gerð skýrslunnar um hvernig halda megi jafnréttisstarfi áfram. Til dæmis 

hugmyndir um kynjafræði í kennaramenntun, að skylda skuli verðandi kennara til 

að taka námskeið um kynjafræði. Ábyrgð menntamálaráðuneytisins, 

skólayfirvalda og skólastjórnenda felst í að fylgjast með að fræðsla fari fram í 

skólum. Þróunarverkefni taka tíma og því verður að gefa tíma til að kynna 

verkefnið og afrakstur þess. Gefa þarf út námsefni og jafnréttisfræðsluverkefni. 

Halda uppi heimasíðu um jafnrétti. Hefja erlent samstarf. Hafa jafnréttiskafla í 

námskrám. Leggja mat á starfið með sjálfsmati skólanna og veita 

jafnréttisviðurkenningar fyrir gott starf (Arnfríður Aðalsteinsdóttir, 2010). 

 



32 
 

6.2 Skammtíma ávinningur þróunarverkefnisins Jafnréttisfræðsla í 
leik- og grunnskólum 

Liðin eru fjögur ár síðan þróunarverkefninu lauk en það stóð yfir á árunum 2008-

2009 eins og áður sagði. Til að gera sér grein fyrir árangri skólanna að verkefni 

loknu voru heimasíður leikskólanna skoðaðar nú árið 2013. Þeir eru leikskólinn 

Smárahvammur í Kópavogi, Hörðuvellir í Hafnarfirði, Reykjakot í Mosfellsbæ og 

Lundarsel á Akureyri. 

 

6.2.1 Smárahvammur 

Í Smárahvammi var lagt upp með verkefnið Getur strákur verið Rauðhetta? Í því 

var áhersla lögð á að breyta kynbundnum staðalmyndum meðal barna og 

starfsmanna. Þegar verkefnið var í gangi fengu starfsmenn skólans markvissa 

kennslu um jafnréttismál. Kennarar lögðu áherslu á skráningar á leik barna og 

leikefni í september og skipulögðu starfið út frá skráningum sínum með tilliti til 

vinatengsla, vinsælda leikefnis og svæða. Einnig voru skipulögð inngrip kennara. 

Skoðaðar voru leiðir kennara til að hvetja börnin til að leika jafnt með allt 

námsefnið. Við skoðun á heimasíðu leikskólans er ekkert sem bendir til að unnið 

sé enn að þessum markmiðum nú árið 2013 (Smárahvammur, e.d.). 

 

6.2.2 Hörðuvellir 

Markmið Hörðuvalla var að jafna kynjahlutfall starfsfólks, ýta undir að allir fengju 

að njóta sín óháð kyni og að stuðla að virkni og umræðu um gildi þess að hafa 

bæði karla og konur í starfi í leikskólum. Verkefnið bar heitið Karl eða kona skiptir 

það máli? Það sem gert var til að ná markmiðunum var að útbúa starfs-

auglýsingar þannig að þær myndu vekja athygli karla. Umræða var sköpuð um 

störf karla og kvenna í kennslu og umönnun barna. Kannað var hver hugur 

starfsfólks var gagnvart því að auka hlutfall karlkennara. Þrátt fyrir að 

starfsauglýsingar hafi verið með það að leiðarljósi að ráða inn karlkynskennara 

sótti enginn karlmaður um. Á heimasíðu skólans má finna jafnréttisáætlun og þar 

kemur fram að enn er verið að vinna að því að jafna hlutföll kynjanna.  

6.2.3 Reykjakot 

Reykjakot lagði upp með að aðgengi allra foreldra að upplýsingum leikskólans 

væri jafnt hvort sem um móður eða föður væri að ræða og hét verkefnið Pabbar 

þurfa líka að vita. Ef tekið er mið af ársáætlun Reykjakots frá árinu 2010 kemur 

fram í foreldrakönnun að 68% foreldra fannst upplýsingagjöf jöfn til beggja 

foreldra. Engar nýrri upplýsingar benda til þess að verið sé að vinna áfram að 

verkefninu núna árið 2013 (Reykjakot, e.d.). Þær niðurstöður koma á óvart þar 

sem Reykjakot starfar eftir markmiðum Hjallastefnunnar og búist var við að það 

væri sýnilegra á heimasíðu skólans.  

6.2.4 Lundarsel 

Á Lundarseli var ákveðið að kyn ætti aldrei að hefta eða loka á óskir. Verkefnið 

fékk nafnið: Það læra börnin sem fyrir þeim er haft. Ákveðið var að útfæra 

verkefnið með heimspekiumræðum með börnum. Leikskólinn réðist í það 

verkefni að þýða bók eftir danska rithöfundinn Katrine Clante sem heitir í 

þýðingu þeirra Þegar Rósa var Ragnar/Þegar Friðrik var Fríða. Verkefnið opnaði 

augu starfsfólksins um jafnrétti og samkvæmt ársskýrslu Lundarsels frá 2009-

2010 hefur verkefnið fest sig í sessi í starfi skólans (Lundarsel, e.d.). Við skoðun á 

ársskýrslu frá 2010-2011 virðist hins vegar ekki vera minnst á jafnrétti. Einnig 

kemur fram á heimasíðu skólans að unnið hafi verið með nýtt þróunarverkefni 

um flutning barna á milli leik- og grunnskóla starfsárið 2011-2012 og gæti því 

jafnréttisverkefnið hafa fallið í skugga þess (Lundarsel, e.d.).  

 

6.2.5 Niðurstöður verkefnisins 

Niðurstöður verkefnisins gefa til kynna að í öllum skólum hafi orðið 

vitundarvakning fyrir jafnrétti kynjanna. Við nánari athugun virðist það hins vegar 

ekki hafa skilað sér inn í starf leikskólanna til langtíma. Eflaust þyrfti að hafa 

einhverja eftirfylgni með verkefninu. Af þessu má draga þær ályktanir að fylgja 

þurfi þróunarverkefnum eftir til þess að áhrifa þeirra gæti til langframa. Oft vill 

það verða svo að minni eldmóður er hjá starfsfólki þeirra skóla sem taka þátt í 

þróunarverkefnum ef frumkvæðið kemur að ofan en ekki frá starfsfólki skólanna 

(Jóhanna Einarsdóttir, 2010). 

 Hins vegar má nefna að enn er heimasíða verkefnisins 

www.jafnrettiiskolum.is virk og reglulega koma nýjar fréttir og hagnýtt efni þar 

inn. Því verður að líta svo á að eitt markmið verkefnisins sé enn að skila sér inn í 

jafnréttisbaráttuna þar sem vefsíðan er virkur gagnabanki um jafnrétti fyrir 

kennara, nemendur, námsráðgjafa og foreldra. 

 

6.3 Hjallastefnan 

Margrét Pála Ólafsdóttir tók við stjórn Hjalla árið 1989. Hjalli var nýbyggður 

leikskóli í Hafnarfirði. Hún lagði upp með nýja námskrá sem byggði á því að vera 

með opinn efnivið og kynjaskiptar deildar. Opinn efniviður á að draga úr kynjaðri 

leikfanganotkun barna. Kynjaskiptingin á að hafa þau áhrif að sjálfsmynd 

kynjanna víkkar (Lilja S. Sigurðardóttir, 2007). 

 Hjallastefnan hefur vakið mikla athygli frá upphafi og aðferðir hennar 

þóttu nýstárlegar árið 1989. Að hafa kynjaskiptar deildir, eða kjarna eins og 

deildirnar eru kallaðar, varð mjög umdeilt. Margir óttuðust að með þessu væri 

verið að stíga skref til baka í jafnréttisbaráttu kynjanna og horfðu þá til þess tíma 

þegar kynjaskiptingin var í skólakerfinu fyrr á öldum (Margrét Pála Ólafsdóttir, 

2005). 

 Hjallastefnan byggir á þeirri hugmyndafræði að kynin séu ólík. Stefnan 

vinnur með jafnréttisuppeldi. Reynt er að koma í veg fyrir beina mismunum 

vegna kyns og einokun á hefðbundnum kynhlutverkum. Lilja Sigurðardóttir 

(2007) segir mismununina koma fram í því að stúlkur fái 25-30% af öllu því sem 

skólinn býður upp á en drengirnir 70-75% og þáttur þeirra birtist oft á neikvæðan 

hátt (Lilja S. Sigurðardóttir, 2007). 

 Einokunin á kynjuðum viðfangsefnum skapast meðal annars vegna þess 

að frá tveggja ára aldri hafa börn skynjað hvað það merkir að vera stúlka eða 

drengur og að þau tilheyri ákveðnu kyni. Markmiðið með kynjaskiptu skólastarfi 

er jákvæð kynjablöndun þar sem kynjunum er gert kleift að hittast á jafnréttis-

grundvelli. Að hafa kynjaskipt starf er aðeins ein leið að markmiðunum. Kynin eru 

styrkt hvort í sínu lagi. Börnunum er leyft að njóta sín án áreitis frá hinu kyninu. 

Verið er að hamla gegn veikleika hins kynsins. Gert er ráð fyrir að kynin hittist 

daglega því annars er hætta á of mikilli fjarlægð milli kynja. Of mikil fjarlægð 

getur skapað óraunverulegar ímyndir og ótta við hitt kynið (Margrét Pála 

Ólafsdóttir, 2005). 

 Hjallastefnan vinnur eftir kynjanámskrá og er henni skipt í tvo hluta; 

félagsþjálfun, sem sett er upp fyrir drengi en stúlkur sinna líka og einstaklings-

þjálfun sem sett er upp fyrir stúlkur en drengir sinna líka. Kynjanámskráin snýst 

um að bæta kynjunum upp það sem þau hafa misst af vegna kynferðis. Hún er 

samþætt Aðalnámskrá Leikskóla (Lilja S. Sigurðardóttir, e.d.). 

 Drengjauppeldi eða félagsþjálfun skiptist í þrjá hluta, hegðunarkennslu, 

viðhorfakennslu og nálægðarkennslu. Til að viðhorfakennsla og nálægðarkennsla 

gangi verður hegðunarkennslan að vera til staðar. Hegðunarkennsla felst að 

stærstum hluta í að aga drengina, kenna þeim að koma vel fram við aðra, hlusta 

og fara eftir fyrirmælum. Til að ná aga er drengjunum kennt að fara í röð, allir 

eiga föst sæti til að forðast ágreining. Drengirnir fá hvatningu og hrós þegar vel 

gengur. Í viðhorfakennslunni er kannað hvernig viðhorf drengirnir hafa til sjálfra 

sín. Leitast er við að láta drengina finnast þeir vera fallegir, ljúfir og vingjarnlegir. Í 

nálægðarkennslunni er unnið með tilfinningar (Lilja S. Sigurðardóttir, e.d.). 

 Stúlknauppeldi eða einstaklingsþjálfun skiptist einnig í þrjú meginsvið. Í 

fyrsta hluta er farið í sjálfsvitund, sjálfstæði og sjálfstraust, í öðrum hluta er 

jákvæðni og hreinskilni. Þriðji hluti einkennist svo af krafti og kjarkkennslu. Í 

upphafi einstaklingsþjálfunar er lögð áhersla á að styrkja sjálfsvitund stúlkna og 

hvetja þær til að taka sér líkamlegt rými. Þetta er gert með því að hvetja stúlkur 

til að koma fram fyrir hópinn og segja sögu eða brandara. Hver og ein stúlka er 

ávörpuð með nafni en ekki er talað við þær sem hóp. Einnig er ýtt undir að 

stúlkur fái útrás í leikfimi og að þær taki sér það pláss sem þær þurfa. 

Jákvæðnikennsla fer þannig fram að kennarinn sleppir orðinu „ekki“ í orðræðu 

sinni en gefur stúlkum frekar skýr skilaboð um hvað megi gera. Áherslan er 

þannig færð frá því sem er bannað yfir á það sem er leyfilegt. Unnið er með 

æfingar til að koma í veg fyrir nöldur og klögumál. Þriðji þátturinn er að vinna 

með sjálfsmynd stúlkna og til þess er líkamleg hreyfing ein besta leiðin (Lilja S. 

Sigurðardóttir, e.d.).  

 Margir skólar hafa tekið upp Hjallastefnuna en á hennar vegum eru nú 

reknir 17 skólar og af þeim eru 12 leikskólar auk þess sem fjölmargir leikskólar 

nýta hluta úr námskrá Hjallastefnunnar (Hjalli, e.d.). 

 

6.4 Ávinningur Hjallastefnunnar ? 

Margrét Pála (2000) rannsakaði hvort munur væri á gengi barna í grunnskólum 

eftir því hvort þau hefðu verið í Hjalla eða einhverjum öðrum hefðbundnum 

leikskóla. Hún skipti rannsóknarefninu niður í flokka og skoðaði félagsfærni 

barnanna, einstaklingsfærni, líðan og viðhorf. Niðurstöðurnar sýndu að munurinn 

á Hjallabörnum og samanburðarhópnum er ekki marktækur og styður ekki 

rannsóknartilgátuna um að Hjallabörnum gangi betur en öðrum börnum í 

grunnskóla. Hins vegar reyndist munur á samskiptum Hjallabarna og 

samanburðarhópsins við börn bæði af sama kyni og gangstæðu. Hjallabörn 

virtust öruggari og ófeimnari í samskiptum við gagnstætt kyn. 

 Margrét Pála (2000) skoðaði einnig kynjamun þar sem hann er 

aðalforsenda Hjallastefnunnar. Niðurstöður þeirrar athugunar benda til að 

kynjamunur sé ekki minni en verið hefur. Bendir hún á að brýnt sé að rannsaka 

árangur af jafnréttisverkefnum í skólum. 

 Af þessu má leiða að alls óvíst er hvort hugmyndir Hjallastefnunnar virki 

sem skyldi í því að jafna mun kynjanna. Þetta samrýmist niðurstöðum Eliot (2009) 

sem bendir á að rannsóknir frá Bandaríkjunum, Bretlandi, Kanada, Nýja Sjálandi 

og Ástralíu sýni að námsframmistaða barna sem eru í kynjaskiptum skólum sé 

ekki betri en þeirra barna sem eru í kynjablönduðum skólum.  

 

7 Niðurstöður 

Í þessum kafla verða niðurstöður höfunda settar fram og ræddar út frá 

rannsóknarspurningunum sem lagt var upp með til hliðsjónar. Hvernig geta 

leikskólakennarar sinnt jafnréttisfræðslu í leikskólum? Undirspurningar voru; 

Hver eru helstu birtingarform kynjamismunar í leikskólum?, Hver eru helstu 

verkefni kennara til jafnréttisfræðslu? og Hvaða leiðir gætu gagnast til að efla 

jafnréttisfræðslu í leikskólum? 

 Margt bendir til að leikskólakennurum séu margar leiðir færar til þess að 

sinna jafnréttisfræðslu í leikskólum. Leikskólakennarar þurfa að leggja áherslu á 

kyngervi barna og að skilja hvernig það mótast í hugum þeirra út frá menningar-, 

sögu- og félagslegu samhengi. Forðast verður skoðanir um að ekki megi draga 

kyn inn í uppeldi barna því þannig er kynjablindu viðhaldið. Beina þarf sjónum að 

því sem drengir og stúlkur eiga sameiginlegt í stað þess að ala á hugmyndum um 

að færni þeirra sé ólík frá náttúrunnar hendi. Leggja verður áherslu á að styrkja 

félagslega mótaða veikleika hvors kyns fyrir sig til að jafna mun þeirra og 

framtíðarhorfur. Mun á leik stúlkna og drengja er ekki aðeins að finna í 

leikfangavali þeirra heldur í allri athöfn þeirra en kynjað leikfangaval virðist vera 

sögu- félags- og menningarlega mótað. Börn slípa til hugmyndir sínar um 

kynhlutverk í leik og styrkja kynjaða staðalmyndaða færni sem þarf að vinna gegn 

til þess að börn njóti jafnræðis og sannmælis. Kennarar þurfa að geta gripið til 

mismunandi kennsluaðferða sem henta mismunandi hópum og einstaklingum. 

 Mótun kyngervis er flókið ferli þar sem allir hlutir í umhverfi barnsins hafa 

áhrif; svo sem foreldrar, vinahópurinn, fjölmiðlar, kennarar og barnaefni. 

Iðjusamfélag kvenleika og karlmennsku eins og Paechter (2007) greinir það er 

ganglegt til að skilja hvernig börn aðlagast ríkjandi viðmiðum um kynin. Barnið 

þarf að sýna rétta hegðun til að komast frá stöðu nýliða á jaðri iðjusamfélagsins 

til þess að öðlast stöðu þess miðlæga sem valdið hefur. Í iðjusamfélagi 

kvenleikans merkir þetta að tileinka sér kvenlæg gildi og í iðjusamfélagi 

karlmennskunnar að tileinka sér karllæg gildi.  

Allt gerist þetta á tímum stafrænnar fjölmiðlunar þar sem hvarvetna dynja 

á börnum staðalmyndir kvenleika og karlmennsku. Þó finnast vísbendingar um að 

börn geti endurskoðað og endurmetið fyrri hugmyndir sínar ef þeim er gefið 

tækifæri til þess (Þórdís Þórðardóttir, 2012a, 2012b. 2012c). Í mörgum 

frásögnum hér að framan eru börnin að kljást við staðalmyndir karlmennsku og 

kvenleika og bera þær saman við eigin skoðanir og upplifanir. Þau bera saman 

raunveruleikann og ímyndir barnaefnis og hafna staðalmyndum ef þau fá 

tækifæri til að hrekja þær.  

 Jafnrétti sem grunnþáttur menntunar birtist fyrst í aðalnámskrám á 

Íslandi árið 2011. Lög um jafna stöðu kynjanna hafa verið til í hartnær fjörutíu ár 

en ekki skilað sér inn í leikskólana þar sem leikskólakennarar sem vilja stuðla að 

jöfnuði og draga úr misrétti viðhalda þöggun, eðlishyggju, mismunun og misrétti 

líklega vegna þess að þá skortir verkfæri sem styrkja þá í jafnréttisfræðslunni. 

 Lítið er um kynjafræði í leikskólakennaranáminu. Niðurstöður benda til að 

betur færi á því að kynna leikskólakennaranemum grundvallarhugtök kynjafræð-

innar og halda endurmenntunarnámskeið fyrir starfandi kennara.  

 Við vinnuna rákust höfundar á margar leiðir sem snúa beint að hugsunar-

hætti, kennsluháttum og framkomu leikskólakennaranna sjálfra. Þessar leiðir er 

hægt að nýta í átt að jafnrétti og benda til að mikið sé hægt að gera hér og nú í 

starfinu á leikskólum.  

  Ýmsar leiðir til jafnréttisfræðslu hafa verið farnar eins og leið Hjalla-

stefnunnar sem kynjaskiptir deildunum sínum til að byggja upp veiku hliðar hvors 

kyns fyrir sig. Þróunarverkefni sem áttu að auka jafnfrétti virðast vera skammvirk 

og því þarf að huga að því hvernig vinna má áfram með þann árangur sem næst 

meðan á þeim stendur. Þó að niðurstöður okkar gefi ekki tæmandi svör við 

rannsóknarspurningunum sem lagt var upp með telja höfundar sig hafa fundið 

margar leiðir til að efla víðsýni og stuðla að jafnrétti kynjanna í skrifunum. Staðan 

eins og hún birtist sýnir að brýna nauðsyn ber til að taka jafnréttisfræðsluna 

fastari tökum. Þær fjölmörgu leiðir til úrlausna sem fram koma í skrifunum veita 

tilefni til bjartsýni.  

8 Lokaorð 

Niðurstöður ritgerðarinnar eru fyrstu skref höfunda til að reyna að breiða út 

boðskap um jafnrétti kynjanna sem einn af mikilvægustu þáttunum í uppeldi 

ungra barna. Von höfunda er sú að ritgerðin veki leikskólakennara, fagfólk og 

leiðbeinendur á leikskólum, foreldra og aðra, sem bera hag barna fyrir brjósti, til 

umhugsunar um hvernig við búum börnin undir framtíðina. Það ætti að vera til 

framdráttar hverjum kennara að tileinka sér einhverjar þær leiðir til víðsýni sem 

fram koma í skrifunum hér að framan sem skref í átt að því að skapa jafnari sýn 

barna á möguleika sína. Börn í nútímaþjóðfélagi fá sífellt kynjuð skilaboð um 

hvernig þau eigi að vera og til hvers sé ætlast af þeim. Staðalmyndir kynjanna 

birtast þeim í barnaefni, fjölmiðlum, orðræðu og athöfnum fólks allt í kringum 

þau. Ef við erum ekki í stakk búin sem umönnunaraðilar að storka þessum 

fyrirfram mótuðu hugmyndum, ræða þær og gagnrýna, getum við varla ætlast til 

þess að börnin geri það.  

